
Umsögn um frumvarp til laga um breytingu á lögum um umgengni um nytjastofna sjávar, lögum 
um stjórn fiskveiða og lögum um veiðigjald (öflun sjávargróðurs í atvinnuskyni), þskjl. 1107- 
679. mál.

Marigot ltd., annar eigenda Deltagen sem áformar að reisa þang- og þaraverksmiðju í 
Stykkishólmi og eigandi Íslenska kalkþörungafélagsins á Bíldudal, gerir eftirfarandi 
athugasemdir við ofangreind frumvarpsdrög:

I.
Samkvæmt rannsóknarskýrslu Hafrannsóknastofnunar (mars 2017) telja skýrsluhöfundar að 
heildarmagn klóþangs í Breiðafirði sé á bilinu frá 1,06 til 1,37 milljónir tonna (eftir því hvort 
miðað er við þekjur af loftmyndum eða greiningu gervitunglamynda). Vandséð er því að 
nauðsynlegt sé að úthluta Þörungaverksmiðjunni á Reykhólum þeim ívilnunum sem gert er ráð 
fyrir í breytingatillögu atvinnuveganefndar við frumvarpið, þar sem segir: „Þörungaverksmiðjan 
hf. á Reykhólum skal njóta forgangs umfram aðra umsækjendur við útgáfu leyfa skv. 15. gr. c sem 
nemur allt að 20.000 tonnum.“

Tillagan kann að vera andstæð ákvæðum stjómarskrár um jafnræði og atvinnufrelsi auk 
ákvæðum samkeppnislaga sem eiga að koma í veg fyrir einokun og fákeppni og tryggja aðgang 
nýrra aðila að atvinnugreinum, ekki síst þeim sem sæta einokun eða fákeppni. Auk þess er 
mikilvægt að löggjafinn taki tilliti til núverandi ívilnana sem Þörungaverksmiðjan nýtur í dag 
áður en aukið verði frekar við þær:

• Fyrirtækið nýtur ívilnana af hálfu ríkisins í formi endurgjaldslauss aðgangs að heitu vatni 
sem notað er til þurrkunar á hráefni, alls um 10 megavöttum sem eru ígildi 400 milljóna 
króna meðgjafar á ári.

• Fyrirtækið endurselur hluta þess vatns sem hið opinbera hefur úthlutað fyrirtækinu 
(ráðstöfun sem undirritaður hlutaðist til um á sínum tíma) og hefur af því tekjur.

• Þörungaverksmiðjan greiðir á bilinu þriðjung til fimmtung í hafnargjöld miðað við önnur 
fyrirtæki í sambærilegum rekstri sem munu þurfa að nýta opinberar hafnir í eigu ríkis 
eða sveitarfélaga við löndun hráefnis.

II.
Vegna þess ákvæðis sem atvinnuvegnanefnd leggur til í breytingatillögu sinni um forgang 
Þörungaverksmiðjunnar að 20 þúsund tonnum af hráefni í Breiðafirði árlega skal á það bent að 
það eru landeigendur sem selja framleiðendum aðgang að þangslætti. Landeigendur sjálfir ráða 
því hverjum þeir selja hráefnið. Þau viðskipti ráðast af viðskiptasamningum milli kaupenda og 
seljenda. Tæknilega gæti sú staða því komið upp að þangsláttur leggðist af vildu landeigendur 
fremur gera viðskiptasamninga við aðra en Þörungaverksmiðjuna þar sem ekki verður annað 
séð en að aðrir eigi ekki að fá hráefni fyrr en búið sé að tryggja Þörungaverksmiðjunni 20 
þúsund tonn.

Undirritaður er ekki að spá því að sú staða komi upp -  heldur aðeins að benda á hversu 
varhugavert það er að ganga svo mjög gegn almennum lögum um viðskiptafrelsi og samkeppni 
sem núverandi frumvarpsdrög gera ráð fyrir með tillögu atvinnuveganefndar.

Undirritaður vill ítreka það sem áður hefur komið fram í máli okkar sem áformum verksmiðju í 
Stykkishólmi að við gerum okkur fyllilega grein fyrir mikilvægi Þörungaverksmiðjunnar fyrir 
samfélagið á Reykhólum og afkomu sveitarfélagsins. Þess vegna höfum við t.d. margítrekað við 
stjórnendur og eigendur Þörungaverksmiðjunnar að Deltagen hyggist ekki hefja framleiðslu á

afurðum sem séu í beinni samkeppni við Þörungaverksmiðjuna. Við höfum einnig óskað eftir 
margvíslegu samstarfi við Þörungaverksmiðjuna í formi kaupa á þjónustu af 
Þörungaverksmiðjunni og annars konar viðskiptum. Öllum slíkum umleitunum hefur verið 
hafnað af hálfu Þörungaverksmiðjunnar. Það hefur aldrei staðið til af hálfu Marigot eða Deltagen 
að bregða fæti fyrir afkomu Þörungaverksmiðjunnar eða Reykhólahrepps vegna nýtingar 
auðlinda Breiðafjarðar -  við höfum þvert á móti óskað eftir samstarfi og viðskiptum sem kæmu 
samfélaginu á Reykhólum til góða.

Sú staðreynd má auk þess ekki gleymast að Þörungaverksmiðjan á Reykhólum nýtir ekki nema 
lítið brot þess magns sem Breiðafjörðurinn framleiðir sjálfur af þangi og þara, þar sem 60% 
strandlengju Íslands sem hefur að geyma þang og þara eru. Það er því alveg ljóst að 
Breiðafjörður þolir mun meira en Þörungaverksmiðjan þarf á að halda og því eru ráðgerðar 
frekari ívilnanir í frumvarpinu algerlega ónauðsynlegar.

Ef Alþingi heldur ákvæðinu um forgang Þörungaverksmiðjunnar á Reykhólum til streitu leggur 
undirritaður til að skýrt verði betur hvort forgangurinn að tuttugu þúsund tonnunum eigi við um 
árlegt heildarmagn óháð tegundum eða tuttugu þúsund tonn í hverri tegund. Undirritaður telur 
ekki að löggjafinn eigi við síðarnefnda möguleikann en taka þarf af öll tvímæli um það. Lang 
eðlilegast væri að við ákvörðun á magni árlegs forgangs að hráefni verði stuðst við meðaltal 
hráefnisöflunar Þörungaverksmiðjunnar síðastliðin sex ár í hverri tegund.

Reykjavík, 21. apríl 2017 

F.h. Marigot Ltd.,

n

Einar Sveinn Ólafsson framkvæmdastjóri 
Kalkþörungafélagsins á Bíldudal og fulltrúi Marigot.

